
 

Høyringsbrev 

Bakgrunn 

Frå 1. januar 2027 gjeld ei ny finansieringsordning for private barnehagar. Etter 
barnehagelova og finansieringsforskrifta skal kommunen fastsetje lokale forskrifter om 
grunntilskot til private ordinære barnehagar. Kommunestyret skal fastsetje 
tilskotssatsar på grunnlag av driftsutgiftene i dei kommunale barnehagane og ta stilling 
til om Åkra og Varaldsøy barnehagar skal haldast utanfor berekningsgrunnlaget etter 
finansieringsforskrifta. 

 
Rettsleg grunnlag 
Kommunen si plikt til å fastsetje satsar i lokal forskrift følgjer av finansieringsforskrifta § 
1. Høyringa blir gjennomført i samsvar med forvaltningslova § 37. Forskrifta må oppfylle 
formkrava og krava til kunngjering etter forvaltningslova § 38. 
 

Barnehagar som er haldne utanfor berekningsgrunnlaget 

Kommunen kan og halde utgifter som skuldast særlege driftsføresetnader utanfor det 
ordinære berekningsgrunnlaget. Dette vil typisk vere små barnehagar med 
smådriftsulemper, eller barnehagar med ei plassering som skil seg ut, til dømes ved at 
dei ligg på ei øy, og som difor har høge driftskostnader per barn, jf. Prop.138 L (2024-
2025) Kommunen kan og halde utgifter som skuldast særlege behov hos barna utanfor 
det ordinære berekningsgrunnlaget. Dette gjeld særtrekk ved barnegruppa som samla 
sett kan gje behov for ekstra tiltak eller ressursar i enkelte barnehagar. Døme på dette 
kan vere barnehagar med ein høg del barn frå familiar med låg sosioøkonomisk status, 
der det er behov for ekstra ressursar, utan at det ligg føre vedtak etter barnehagelova 
kapitel VII, jf. Prop.138 L (2024-2025) 

Dersom kommunen nyttar seg av denne moglegheita, skal kommunen gje ekstra 
grunntilskot til private barnehagar med tilsvarande føresetnader. Private barnehagar skal 
opplyse om forhold som kan ha betydning for retten til ekstra grunntilskot innan 15. 
desember året før tilskotsåret, jf. finansieringsforskrifta § 5 tredje ledd. 

Tilskotet blir berekna per heiltidsplass for barn under og over tre år, på grunnlag av 
meirkostnadene i dei aktuelle kommunale barnehagane. Kommunen kan setje vilkår for 
bruken av tilskotet. 

 



Kvinnherad kommune foreslår at følgjande kommunale barnehagar blir haldne utanfor 
berekningsgrunnlaget for tilskotsåret 2027: 

• Varaldsøy barnehage 
• Åkra barnehage 

Kommunen vurderer at kostnadsnivået i desse barnehagane skil seg vesentleg frå 
kostnadsnivået i dei øvrige kommunale barnehagane.  

Barnehage Kostnad per heiltidsplass Prosent av kostnaden i 
Myrane barnehage 

Åkra barnehage 364 206 180% 
Varaldsøy barnehage 449 529 222% 
Myrane barnehage 202 640 100% 

Kjelde: Rekneskapstal for kommunale barnehagar 2025. 

Tabellen viser at kostnaden per heiltidsplass i Åkra og Varaldsøy barnehage er vesentleg 
høgare enn i Myrane barnehage, som er meir samanliknbar med dei private 
barnehagane i kommunen.  

Dette skuldast mellom anna: 

• lågt barnetal over tid 
• høge kostnader per heiltidsplass 
• geografiske forhold som avgrensar moglegheita for samordning og effektiv drift 
• avgrensa tilgang til alternative barnehagetilbod i nærleiken 

Åkra og Varaldsøy barnehagar blir drivne som ein del av kommunen sitt samla 
barnehagetilbod og er viktige for å sikre tilgang til barnehageplassar i heile kommunen. 
Kommunen vurderer likevel at kostnadene ved drifta ikkje er representative for ordinær 
kommunal barnehagedrift, og at dei derfor ikkje bør inngå i grunnlaget for berekning av 
tilskotssatsar til private barnehagar. 

Formålet med å halde Åkra og Varaldsøy barnehagane utanfor berekningsgrunnlaget er 
å sikre at tilskotssatsane til private barnehagar blir berekna på grunnlag av kostnader 
som er representative for ordinær kommunal barnehagedrift. 
 
Dersom barnehagane blir haldne utanfor berekningsgrunnlaget, vil kostnadene ved 
drifta ikkje inngå i grunnlaget for utrekning av grunntilskot til private barnehagar. 
Tilskotssatsane vil dermed i større grad vere basert på kostnader som er representative 
for ordinær kommunal barnehagedrift. 
 

 

 



Berekning av grunntilskot 

Kvinnherad kommune har nytta KS og PBL sin berekningsmodell som grunnlag for 
berekning av satsar og dokumentasjon.  

Grunntilskot 

Grunntilskotet er berekna på grunnlag av gjennomsnittlege ordinære driftsutgifter per 
heiltidsplass i tilsvarande kommunale ordinære barnehagar, fråtrekt 
administrasjonsutgifter, foreldrebetaling, pensjonsutgifter og arbeidsgjevaravgift på 
pensjonsutgifter. Grunnlaget for utrekninga for 2027 er kommunen sitt rekneskap for 
2025 og barnetalet i årsmeldingane frå dei kommunale barnehagane for 2024 og 2025 
(BASIL). 
 

Føreslåtte satsar per heiltidsplass. 

Kategori 0-2 år  3- 6 år  
Ordinære barnehagar 305 530 166 421 

 

Ekstra grunntilskot 

Kvinnherad kommune har nytta høvet til å halda meirutgifter som skyldast særlege 
driftsføresetnader utanfor berekningsgrunnlaget for  grunntilskot, jf. barnehagelova § 
19a andre ledd. Når kommunen held utgifter utanfor berekningsgrunnlaget, skal det 
gjevast ekstra grunntilskot til private barnehagar som har tilsvarande driftsføresetnader. 

Føreslått satsar per heiltidsplass: 

Kategori 0-2 år  3- 6 år  
Ordinære barnehagar 305 530 166 421 

 

Kommunen har vurdert verknaden av å halde Åkra og Varaldsøy barnehagar utanfor 
berekningsgrunnlaget. Berekningane viser at dette ikkje påverkar tilskotssatsane for 
2027. Årsaka er at reduksjonsavgrensinga på 5 prosent i finansieringsregelverket kjem til 
bruk. Satsane for grunntilskot blir difor dei same, uavhengig av om Åkra og Varaldsøy 
barnehagar blir tekne med eller haldne utanfor berekningsgrunnlaget. 

Sjølv om utelating av Åkra og Varaldsøy barnehagar ikkje påverkar tilskotssatsane for 
2027, kan dette få betydning for framtidige tilskotsår. Kommunen vurderer derfor at det 
er tenleg å ta stilling til spørsmålet no og etablere eit berekningsgrunnlag som i størst 
mogleg grad er representativt for ordinær kommunal barnehagedrift. Dette vil bidra til 
føreseielege rammer for både kommunen og dei private barnehagane. 
 



Administrative og økonomiske konsekvensar 

Forskrifta legg grunnlaget for utrekning av kommunalt tilskot til private ordinære 
barnehagar i tilskotsåret 2027. Forslaget inneber ikkje nye administrative oppgåver 
utover det som følgjer av gjeldande regelverk. 

Dersom Åkra og Varaldsøy barnehagar blir haldne utanfor berekningsgrunnlaget, vil 
tilskotssatsane til private barnehagar bli berekna på grunnlag av kostnader som i større 
grad er representative for ordinær kommunal barnehagedrift. 
 

 

 

Høyringsspørsmål 

Kommunen ønskjer særleg innspel på: 

• forslaget om å halde Åkra og Varaldsøy barnehagane utanfor 
berekningsgrunnlaget 

• reguleringa av ekstra grunntilskot 
• andre forhold i forskrifta 

 

 Høyringsfrist 

Høyringsfråsegner må vere mottekne av Kvinnherad kommune innan 13. oktober 2026. 

Fråsegner kan sendast til Kvinnherad kommune via eDialog – sikker innlevering av post 
til Kvinnherad kommune 

 


